
O primeiro conto

Este libro trae doce contos nos que se explica como Polly se 
apañaba sempre para se zafar do lobo a base de ser máis astu-
ta ca el, cousa que non era nada do outro mundo, porque o 
lobo non tiña a máis mínima astucia. De feito, era bastante 
parvo.

O primeiro conto de todos, o que nos relata como Polly 
coñeceu o lobo, xa apareceu nun libro titulado A astuta Polly, 
pero dá moita rabia non saber como empezou o asunto e 
como se coñeceron no seu día os personaxes da historia, de 
maneira que volo vou explicar outra vez. En resumo, o libro 
contén trece contos sobre Polly e o lobo, que son todos os 
que existen de momento.

O primeiro conto é moi curto, porque Polly era peque-
rrecha cando aconteceu a historia, e o seu relato ten que 
combinar con ela en tamaño. Velaquí vai.

Un día estaba Polly soa no andar de abaixo. Camilla andaba 
no piso de arriba coa aspiradora, por iso foi Polly quen acu-
diu a abrir cando soou o timbre. E topou cun enorme lobo 
negro! O lobo trancoulle a porta cunha pata e dixo:

–Véñote devorar!
–Non, non, por favor! –respondeu Polly–. Non quero 

que me devoren!
–Si, si –insistiu o lobo–. Voute comer ben comida. Pero 

antes dime unha cousa, que é iso que ole tan ben?
–Ven abaixo á cociña, que cho amoso –dixo Polly.
Baixou co lobo ata a cociña. Encol da mesa descansaba 

unha torta cunha pinta marabillosa.
–Queres un anaco? –ofreceulle Polly.
Ó lobo fíxoselle auga na boca e dixo:
–Si, moitas grazas!
Polly cortoulle un anaco xigantesco. Cando o papou, o 

lobo pediu outro. E logo outro máis.
–Moi ben –dixo Polly, cando o lobo acabou de engulir o 

terceiro anaco–. Agora cómesme a min?
–Tes que perdoar –dixo o lobo–, pero o caso é que me 

enchín de torta. Xa volverei outro día para me ocupar de ti.
De alí a unha semana, Polly estaba outra vez soa e vol-

veu soar o timbre. Polly correu a abrir. Era o lobo, que 
regresara.

–Desta volta voute comer de todas todas, Polly –anun-
ciou o lobo.

–Vale –dixo Polly–, pero antes dime: a que che ole?
O lobo osmou forte.
–Ole que alimenta! –exclamou–. Que é?
–Baixa e verás –dixo Polly.
Na cociña había un enorme biscoito de chocolate.
–Queres un anaco? –invitouno Polly.
–Si! –aceptou o lambón do lobo. E meteu no corpo seis 

señores anacos.
–Moi ben, e agora cómesme a min? –dixo Polly.
–Vasme perdoar –respondeu o lobo–, pero é que non me 

queda oco. Xa volverei outro día.
E escapuliuse pola porta de atrás.
De alí a outra semana, volveuse sentir o timbre. Polly 

abriu a porta e encontrou o lobo.
–Desta vez non te me escapas! –gruñiu o lobo–. Prepára-

te, que te devoro!
–Si, pero antes dime a que che ole –dixo Polly en ton 

amable.
–Ole que dá gloria! –recoñeceu o lobo–. Que é?
–Tofe –respondeu Polly con calma–. Pero ti non te preo-

cupes, devórame e xa está.
–E antes non podería probar un chisquiño do tofe? –pe-

diu o lobo–. É a miña comida favorita!
–Ven abaixo que cho amoso –dixo Polly.
O lobo baixou as escaleiras tras ela. O tofe fervía e gur-

gullaba na pota, que seguía posta ó lume.
–Non marcho sen catalo –dixo o lobo.
–Pero mira que abrasa –avisouno Polly.
O lobo tirou a culler da pota e meteuna na boca.

–AU! OÚÚÚ! AU!
O tofe estaba tan quente que lle queimou a lingua e o 

padal, e o peor foi que non o daba cuspido, porque era moi 
pegañento. Aterrorizado, o lobo fuxiu da casa a fume de ca-
rozo e NON VOLVEU NUNCA MÁIS!




